
Govindaraja Prapatti

గోవిన్దరాజప్రపత్తిః  
Document Information

Text title : govindarajaprapatti

File name : govindaprapatti.itx

Category : vishhnu, krishna, stotra, vishnu

Location : doc_vishhnu

Transliterated by : Sridhar Seshagiri seshagir at engineering.sdsu.edu

Proofread by : Sridhar Seshagiri seshagir at engineering.sdsu.edu

Description-comments : Hymn to God of Tirupati

Latest update : October 1, 2001

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

July 28, 2022

sanskritdocuments.org



Govindaraja Prapatti

గోవిన్దరాజప్రపత్తిః  

యశ్చైకశైలనికటే   కమలాపురీశ-
గోవిన్దరాజపదయోరకరోత్  ప్రపత్తిమ్  ।

తం వాదిభీకరగురోశ్చరణం ప్రపద్యే
పాత్రం  గురుం వరవరం పరమం గురూణామ్ ॥ ౧॥

శ్రీమన్  నిదాన జగతాం నిఖిలాణ్డజాత -
నిర్వాహశక్తిముఖదివ్యగుణైకతాన  ।

అత్యన్తభోగ్యనతదోష నిరస్తదోష
గోవిన్దరాజ  చరణౌ శరణం ప్రపద్యే  ॥౨॥

రేఖారథాఙ్గసరసీరుహవజ్రశఙ్క  -
చ్ఛత్రాఙ్కుశప్రభృతిమఙ్గలచిహ్నగర్భౌ    ।

సంసారతాపహరణే నిపుణౌ నతానాం
గోవిన్దరాజ  చరణౌ శరణం ప్రపద్యే  ॥ ౩॥

పశ్యత్సు సాన్ద్రభయకౌతుకమర్భకేషు
ప్రౌఢేషు  సత్సు కృతకృత్యపరాయణేషు ।

విధ్వంసితోర్ధ్వశకటావపి  బాలభావే
గోవిన్దరాజ  చరణౌ శరణం ప్రపద్యే  ॥ ౪॥

ఆలమ్బ్య బాహుయుగలేన కుమారభావే
గాఢం కరాఙ్గులియుగం  కిల నన్దపత్న్యాః  ।

అభ్యస్యమానదశచఙ్క్రమణాభిరామౌ
గోవిన్దరాజ  చరణౌ శరణం ప్రపద్యే  ॥ ౫॥

ఘోషాఙ్గనాకరసరోరుహతాలనాద -
సఙ్గీతసమ్పదనురూపమనోజ్ఞనృత్తౌ   ।

మాణిక్యనూపురమరీచికృతాఙ్గలేపౌ
గోవిన్దరాజ  చరణౌ శరణం ప్రపద్యే  ॥౬॥

గోవిన్దరాజప్రపత్తిః  

కుట్టాకతాముపగతౌ  సరసః ప్రసహ్య
మధ్యేసరిత్సలిలముద్ధతకాలియస్య  ।

తత్సున్దరీనయననన్దనసంనివేశౌ 
గోవిన్దరాజ  చరణౌ శరణం ప్రపద్యే  ॥ ౭॥

వాసాంసి దేహి తవ కృష్ణ వశంవదానా-

మస్మాకమాకులధియామితి గోపకన్యాః ।
ఉద్దిశ్య  యౌ విదధురఞ్జలిమా  ప్రసాదాద్

గోవిన్దరాజ  చరణౌ శరణం ప్రపద్యే  ॥౮॥
గోరక్షణే కిల బభూవ యదీయరేణు-

రక్రూరమస్తకమణేః  సరణిం సమేతః ।
తావద్భుతావనుపమావతిపావనౌ తే

గోవిన్దరాజ  చరణౌ శరణం ప్రపద్యే  ॥౯॥
మల్లావహే  మధురయా మధురాఙ్గనానాం

ఫుల్లారవిన్దదలతల్లజలోచనానామ్    ।
వాణ్యా ప్రశంసితపరార్ధ్యగతిప్రకారౌ  

గోవిన్దరాజ  చరణౌ శరణం ప్రపద్యే  ॥ ౧౦॥
కంసం నిపాత్య కనకాసనతః పృథివ్యా-

ముద్ధృత్య  సాగసమనాగసముగ్రసేనమ్  ।
రాజ్యేఽభిషిచ్య వినివారితభూమిభారౌ

గోవిన్దరాజ  చరణౌ శరణం ప్రపద్యే  ॥ ౧౧॥
దుర్యోధనే దురభిమానిని దుర్భగాణా-

మగ్రేసరే  భజతి తే శిరసః ప్రదేశమ్  ।
ధన్యేన యన్నికటతః స్థితమర్జునేన 

గోవిన్దరాజ  చరణౌ శరణం ప్రపద్యే  ॥ ౧౨॥
సారథ్యవేషసమలఙ్కృతపాణ్డుసూనో -

ర్యుద్ధాఙ్గణోజ్జ్వలరథాఞ్చలసంనివేశౌ    ।
సాన్ద్రేన్ద్రనీలపరిభావుకభవ్యరూపౌ 

గోవిన్దరాజ  చరణౌ శరణం ప్రపద్యే  ॥ ౧౩॥
భక్త్యా ప్రసన్నహృదయేన  ధనఞ్జయేన

యత్రార్చితాని  కుసుమాని శివోత్తమాఙ్గే ।
సాక్షాత్కృతాని సహసాద్భుతవైభవౌ  తౌ

గోవిన్దరాజ  చరణౌ శరణం ప్రపద్యే  ॥ ౧౪॥
అస్మద్గురుప్రభృతిభిః   కమలావసానై -

రాదర్శితౌ కరుణయా మమ దేశికేన్ద్రైః  ।
సత్త్వోత్తరైః   సకలజీవదయాపరైస్తై  -

ర్గోవిన్దరాజ   చరణౌ శరణం ప్రపద్యే  ॥ ౧౫॥
అస్మాత్పితామహమశేషగుణాభిరామ-

మాచార్యరత్నమయి వాదిభయఙ్కరార్యమ్ ।
గోవర్ధనాద్రిధృతిధారితగోప   వీక్ష్య

గోవిన్దరాజ  మమ దుర్లపితం  క్షమస్వ ॥ ౧౬॥
। ఇతి శ్రీగోవిన్దరాజప్రపత్తిః     సమ్పూర్ణా ।

Encoded and proofread by Sridhar Seshagiri seshagir at engineering.sdsu.edu

The author was the grandson of VAdibhayamkarAchAryA,

as is stated in the last verse; nothing more is known of

him, even his name. The stotra is on the God at Tirupati, and is on the

model of the well-known venkaTeshvaraprapatti.

